
Epasasi

Vu'a Anejijihina
1 Na Porura Godoni ura ijino Jesu Keriso oni
apasorua rejuta. 'Ena'omo Godoni ehija Epasasi
hijura ka'ene Jesu Keriso oni vaji uchaha pa'ajihi
puna'e veju. 2 Maiji vwihani'ina 'ee matauvi'ina
ka'ene Godi nuni Oma 'ee Natohwa Jesu Keriso
oni rena roajija ja pu'umuna.

Keriso Oni Vaji 'Avena Huni Merajihi'ina

3 Nuni Natohwa Jesu Keriso oni Godi 'ee Omiji
ta'aroha. Hura 'Avena Huni merajihi'ina ka'ene
akupi 'ahi navujija Keriso oni vaji maho'o mer-
ajuha paranana. 4'Ene Hu ni mwe'a paveji'ini
oja mahi'ina rene akuavi'ina rene 'ee sisea pana-
muhi'ina'e re'avarono iji pijuhana. 5'Ene Jesu
Keriso oni vaji Huni Harihija'e 'ekuhunijaho ni-
tama Huni ura ijjino Hu ura renaja'ina'e amairi-
aramana. 6 'Ene Huni maiji vwihanii'ini ji-
huni pinaniji ta'aro'avarono Hura oja muhi'ini
jihuni vaji ma'ekuana. 7 'Ene Hura ori Huni
'aa vajijino ni'ajuhe ku'o 'ekuana. Huni maiji
vwihanii'ina ka'ene itu'o'una namuna vajijino
nuni sisea vwihanue aremana. 8 'Ene Hura
Huni maiji vwihanii'ina ka'ene itu'ona namuna
vajijino vwiha mamaa maho'one 'ee henaka
maho'o 'usesamuhana. 9 Godi Huni ura ijihuni
hemijaho vejume nununa'a samaumaa renana.

Godi Huni ura ijino Keriso oni vaji Hu ura re-
naja'ina'e venana. 10 'Ene vea roe areri rena
parajakavi'i uneunecha mapoka Keriso oni vaji
ichutoi navura 'ee mwe'i navura 'ekaroe Huni
harura hari nahuna. 11 Hura nitama Huni ura
ijjino iji pijuhana. Hura amairiarama ja'ina'e
'ee Huni aachia 'u'o 'ekara. 'Ene uneunecha
maho'o Hura ura rene 'ee 'warama ja'ina'e re-
jara. 12 'Ejakame ikehuni urijaho nu ea ka'ene
amura'e Keriso nimaa rojujaho Huni mamaiji
ta'arohuna. 13Ja 'u'o Huni vaji Huni ira nimaiji
hene 'ee vu'a maa maiu'ina ka'ene ja ni'ajihana
ka ja nimaa rojume Huni 'Avena ka'ene nahama
'waramajaho joni vaji Huni tatua vene mihana.
14 Huni 'Avena ka'ene ni muhajaho Huni aachiji

'ekahuna tatua vene muhana. 'Ene Godi Oma'e
rehuna'e ku'o 'uname 'imenua avanana. 'Ene
Huni mamaiji ta'aro'avarono avanana.

Poru Oni Siporua

15Tkehuni hahi na jonivaji Natohwa Jesu nimaa
rojuji hene 'ee jara Godoni ehija maho'o oja
mihuji hejujaho pa'uhuname paturana'ika'i 16 na
jonijihuna'e joni ihi 'urihe siporua 'one teimani
'wavura. 17 'Ejakame nuni Natohwa Jesu Keriso
oni Godi 'ee Oma ka'ene pinana rukinijara vwiha
ka'ene vwiha mamaa vwihane 'ee jonuna'a
veje samaumaa rene 'ee Hu hena kahunijaho
samaumaa rehuna. 18 'Ene na siporua 'ojujaho
joni oja jaraa kame Hura maa irakijihuna'e ja
'umenaajaho hena kahuna. 'Ene Huni une-
unecha mapoka mavarasa'ina ka'ene Huni ehi-
jijipo 'ekujija hena kihuna. 19 'Ene Huni harura
ni'ima'ura ka'ene nu nimaa roji'ina kihipuna'i

ve'amajaho hena kahuna. Ike harura ni'ima'ura
ka'ene nuni vaji kaukara venujaho 20 iji harura
kajara Kerisora kwamajaho vejume 'urinana.
'Ene vejume akupi 'ahi Godoni ija mana'inija'i
asuma hinana. 21 Iviamai ikehuni vea ikeru pana
kaivo tuna'a 'u'o 'ajohai'ina mama'ina harura
'ee harura maho'o 'ee iha icha'ina ka'ene ja
'urihujaho asitaha parane huri hinana. 22 'Ene

Godira uneunecha maho'o Huni mumora hari
irechamana. 'Ene uneunecha maho'o 'ee sosia
Hura humata rehuna'e mahana. 23 'Ene sosijaho

Huni haha ka'ene Hu ijihuni vaji maho'o areri

rena paranujina 'ee Hu uneunecha maho'o areri
rena paranu.

2

Kwamasahara'e Jesuni Vaji 'Urijara

1 'Ene ja sisea vaji hijajihuna'e ja kwamasa-
hara. 2 Ja nimako ijaho ike mwe'a kehuni
'unamijino 'urahe ojara. 'Ene 'avena sisea
ka'ene ichutoa 'ajohu jihuni harura hari ojara
'ee hu ea ka'ene vu'ataa paheji'ini jihipuni vaji
iviamaa kaukara venujina. 3 Nu 'u'o puni
vaja kajino nitama hine nuni hahijihi puni ura
iji vejara. 'Ene nuni hahijihuni ura 'ee nuni
vwiha sisesa ijipo rosamua parajara. 'Ene nuni
kara ijija sisea ijihuna'e nu Godoni sena hari
ea 'aho'a kajihi pu 'imo hijara. 4 'Enakaivo
GOdIhO niho'o ni'ima'ura numiruvi'ina 'ee Hu
ni'ima'ura oja mihi'ina. Ijihuna'e Hu nu oja
muhana. > 'Ene nu siseijara venume kwamasa-
hara vo Hu venume nu Keriso pu'umo ahuma
mai'o hiju. [jihuna'e maiji vwihaniajara vejume

ja maraniana. 6 'Ene Godira venume nu Keriso'i
pu'imo ahuma 'urijara. 'Ene Jesu Keriso oni
vajijino venume Godi pu'umo akupa 'ahi ahuma
asuma hiju. 7 'Enajihuna'e Godiho Huni maiji
vwihanii'ina ni'ima'ura ka'ene niho'o areri pa-
manura vehunijaho 'ee mamaa ka'ene nuna'e
venujaho Jesu Keriso oni vajijino vea tuna'i
najuhuna. & Godira maiji vwihanuani vajijino
ja nimaa rojajihuna'e maraniana. Ijaho jara
joni harurijino vehuna pana kaivo Godira swara
vene muhana. 9 [jaho kaukara'e ja vejakame
jjihuna'’e veje maranihuna panakune ja ea pina
jarika pare'amana. 10 Jjihuni maijaho ni Huni
Isura'e Jesu Keriso oni vaji venuana. 'Ejakame

kaukara mamaa ka'ene nitama Hura amairiara-
maji ve'avarono venuana.

Keriso Oni Vaji Nikwisu'ina Rejara

1 Jjihuna'e vwiha'avara. Ja Jenitaru nimarako
hahijihuni 'unamijino hijajaho ea ka'ene sisa
'uhuahi'ina 'wavura ka'ene emaapo iji haha sisa
'uhuahi'inijipo ja sisa pa'uhui'ina 'iavura. 12 Ja
ma vwiha'aha. Vea kajiha kajaho ja Kerisoho
raname karaa ani hijara 'ee ja Isureri puni
vaja asinamiara. 'Ene ja raka ka'ene nahama
'waravajija suja 'ee raka ka'ene tuna'i rehuni-
jija ja puruva rena'eme hijara. 'Ene iki mwe'i
Godi pahena pakavi'i hijara. 13 'Enakaivo ja
ea ka'ene nimarako karori kaheri hijajija ivia-
mai Jesu Keriso oni vaji Keriso oni 'aijara aher-
ame nimaa roana. 4 [jihuni maijaho Hu nuni
matauvi'inijina'omo Hura no'o 'eke ahuvume
nu roe nikwinu'wi rejara. 'Ene vera ka'ene

nua'e 'ahaume namajaho tirakunana. 15 'Ene

Hura Huni haha 'ahi nura naka'e vetiaravara
lee Jua pum varapa 'ee varapijara 'waramajaho

'ekume pa'arenana. 'Ene Huni ura ijaho ea
no'ohe'i kajija 'ekaroe ahuma'e irechamie Je-
suni matauvi'ina vajijino ea kwinu maiu'ina'e
rena hi'avarono avanana. 16 'Ene Huni korosia
'ahi ea no'ohe'i kajija ahume kwinu'wi re]ak1V1 i
Godi pu'umo ku'o 'unama napura ve'avarono
avanana. Ijihuni maijaho iji korosia 'aha kajino
pura naka'e veti'aravuri 'unamijaho 'anaume
kwamana. 17 'Ene Hu roe ja ea ka'ene karori
kaheri hijajija matauma hihuni vu'a 'warame
'ee ea ka'ene nini hijujija 'u'o matauma hihuni
vu'a 'waramana. 18 'Ena'omo nu ja pu'umo
Huni vaji Godoni 'Avenijara venue Amo oni
areri ma arira vahuna. 19 'Enajihuni hahi
ja iviamaa suja 'ee apiora pana. 'Enakaivo
ja Godoni ehi pu'umo anesurijina 'ee Godoni
kachi'ina rejara. 20 Ja Huni ara ka'ene apasorua
lee poropetiepo najaha jihuni toi venajihina.
'Ene Jesu Kerisoho Huhusumano muna anesina
ka'ene ijihuni toi vejajina. 21 Iji ara kajaho Huni
vaji vena ajivu'e Hura ahuma 'unanavu'e 'urina
Temiporua akuavi'ina'e Natohwi jihuni vaji rene
naminu. 22 'Ene Huni vaji ja 'u'o 'eke ahuma'e
Godira Huni 'Aveniji'i hihuni ara'e venaana.

3

Porura Kaukara Ka'ene Jenitaru Puna'e Vena-
jina

1 Tkehuni hahi na Poruho ja Jenitarue puni-
jihuna'e Jesu Keriso oni tipurea. 2 Godoni
maiji vwihani'ini jihuni kaukara ka'ene joniji-
huna'e na mihajaho ja nihejara. 3 Hema ka'ene
vejume nununa'a samaumaa renajaho na ni
marako ma'uako vene 'waravujina. 4'Ena'omo
ja iji ta'avari vajijino Keriso oni hema ka'ene
nara hena kavujaho ja hena kahuna. 5 'Ene
ijjaho emaa puni harihija 'ee amuhija 'aho'a
ka'ene nimarako hijajija panajahana. 'Enakaivo
iviamaa Huni apasorua ka'ene akuavi'ina 'ee
poropetia ka'ene 'Avena vaji hiji'ini jihipuna'i
vejume samaumaa renana. % Hemijaho ikena
Godoni vu'a maa maiu'ina vajijino Jenitaru
Isureri opu'imo ahume aachi'a ka'ene nahama
'waramajaho 'ekahuna. 'Ee Jesu Keriso oni
vu'a maa maiu'ina vajijino haha nikwinu Huni
pwina'e rejara. 7 Godoni swara ka'ene maiji
vwihani'ina ka'ene na mihaji'o 'ee harura ka'ene
nuni vaji kaukara venujara iji vu'a maa maiu'ina
kaji rone 'warahuna'e rejuta. 8 Na ea maho'o
ka'ene nimaa roji'ina puni vaji tichamaa ijina
vo ike maiji vwihani'inakaho na mihana. 'Ene
Keriso oni vaji uneunecha mapoka mamaa
ka'ene areri pamanura vene 'warahunijija Jen-
itaru naja'urono vajihana. 9 'Ejakame hema
ikehuni kaukara ka'ene nitama Godoni vaji nesi
namajaho veje samaumaa re'amarono Hu une-
unecha maho'o venana. 10 'Ejakame Godoni
vwiha mamaa mapokijija iviamaa veje sosi vaja
'ee 'ajohai'ina 'ee mama'ina ka'ene ichutoi hiju-
jihi puni una'a samaa rehuna. 11 Ikaho Godira

Jesu Keriso ka'ene nuni Natohwi jihuni vaji ma-
jama aneja pusa pa'ana'e Hura ura renaja'ina'e
venana. 12 'Ena'omo nu Hu nimaa rojuri vajijino
paju'i kaivo matausahe arira maiji Huni una'a
va'u. 13 Jjihuni hahi na ja 'waravujaho nara
jonijihuna'e sisei hijujaho ja paki'eje joni oja veje
areri paretiama. Ijihuni maijaho ijija joni hura
vene ta'arorahuna.

Kerisora Oja Ka'ene Muhajina

14 Tkehuni hahi na Amo oni una'i nitupari
savuta. 15 Kachi'ina mapoka ka'ene akupi
'ahi hijura 'ee mwe't hijura puni iha huni
vaji 'ekura. 16 'Ene Hura Huni uneunecha
mapoka ka'ene pinana rukinijija ja vajihuna.
'Ejakame Huni 'Aveni jihuni harurijara harura
mihe ni'ajihe joni oja vaja areri renaama.
17 'Ejakame Kerisoho jara nimaa ro'avari va-
jijino joni oja vaji hi'amana. 'Ejakame oja
'lekara'avari vajijaho niho'o chinuma same areri
rena'a parani'amana 18 'Ejakame ja areri
hena kahuna. Ichd'ina ka'ene oja 'ekaravujara
ikikahia jorane 'ee ira ichd'ina'e rausahana 'ee
ikikamia huna joranajaho hena kahuna. 19 'Ene
Kerisora oja muhajaho hena kahuna. Ijara
henaka asitaha paranana. 'Ena'omo ja maho'o
Godoni henaka ijara itu'onahe areri renahuna.
20 'TEna'omo harura ka'ene nuni vaja kaukara
venujara raka ka'ene nu vwihane 'ee Godi jarima
'warahunijaho iji Harura kajara niho'o asima
paranuna. 21 Godiho sosia vaja 'ee Jesu Keriso oni

vaja 'ee ea maho'o hina apena va'ujihi puni vaja
aneja pusa pa'ana'e ta'arohuna. Ameni.

4
'Avenijara Venu'e Nikwinu'ina Rejujina

1 Na Natohwi jihuni tipura eijara ja jarirame
lwaravujaho ja 'unama mamaa ka'ene ja 'umena
jihunijino 'uraha oha. Ijihuni maijaho ja Godira
'umenaana. 2 'Enakune oja 'ekaravuri vaji-
jino masuani ajuarasaha hine 'ee ea hami 'ahie
'ee haha sonahi'eje hine 'ee ea 'aho pu'umo
matausahe vivinui hine 'ee ea 'aho pu'iumo ma-
maa'e veji'i hi'avara. 3 'Ene Godoni 'Avenijihi
pu'imo ahuma hijuri 'unamijaho hami 'ajohi'i
matauvi'iniji vevahame hiha. 4 'Ene haha

nikwinune 'ee 'Avena nikwinuna. 'Ene mamaa
ka'ene tuna'i rehuna vajijihuniji ja 'umenaana.

5 'Enajihuna'e Natohwa nikwinune 'ee nimairoa
nikwinuna 'ee toi samaujaho nikwinuna. 6 'Ene
Godi nikwinuna 'ee Hu ea maho'o puni Oma.
Hu ea maho'o ikehi puni humata 'ee Hu une-

unecha maho'o arerina. 'Ene Hu nu ea maho'o
puni vaji hinu. 7 'Enakaivo nu ea kwinu kwinu

Kerisora swara ka'ene maiji vwihanuuji Hu ura
renaja'ina'e vajuhana. 8 'Enajihuna'e ika'ina'e
'waruvara.

Vea ka'ene Hu ajima ichutoi va'ajaho Hu ea
ka'ene tipura hiji'inijija aheramana 'ee
swara Huni ehija vajihana "imana.

91ke ira ka'ene ajima va'ajihuni maijaho irake?

'U Hu 'u'o arihe kami mwe'a vaja kamino

va'ane? 10 Hu ariha roaja'ina Hu ku'o ajima

va'e maho'o asisama kahi ichutomai va'areje

uneunecha maho'o mwe'a 'ee akupa 'ahi navu-
jija 'ajoha'i 'ahaume avanana. 11 'Ene Hura
swara 'aho'a apasorua vajihe 'ee 'aho'a poropetia
vajihe 'ee 'aho'a ivenijarisia'e vajihe 'ee 'aho'a
pasita'e vajihe 'ee 'aho'a najahi'ina'e vajihana.
12 'Eje ijara ea ka'ene akuavi'inijija ni'aji'eje
Huni kaukara vehuna. 'Ene Keriso oni hahi-
jaho veje emarena ajihuna. 13'Ene pura najuhe
ajima va'eje nuni nimaa roijaho nikwinu rena
paraje 'ee Godoni Harihiji hena kavujaho roe
emarena parahuna. 'Ene areri Kerisora emare-
nani manuri ja'ina'e rehuna. 14 'Ene ijara reje
nu sesamaa puna'a parehuna areri vurui amena
'anua ato'urumue haeme ojuja'ina'e pavehuna.
'Ene emaapuni nimairoa ira'atijija panimaa veti-
huna 'ee 'unama ira'atijino pisivisave niho'o
nimaa puna'i rehuna. 15 'Enakaivo oja 'ekauri
vajijino nimaaru 'waravi'i hiha. Ijihuni maijaho
nu Huni vaji uneunecha maho'o ikihi puni va-
jijjaho emarene 'urihuna. 'Ene Kerisoho Huni
sosia ijihuni Humata. 16 I[ji Huni harura hari
hahakaho maho'o roe ihene namu. Ijara haha
pwina 'aho'akaho ni'ajihue puni kaukara 'oi'oi
hami veju. 'Ene ijara veju'e oja 'ekaravuri vaji-
jino hahakaho emarena 'urinu.

Keriso Oni Vaji Hia Maiu'iniji Hine 'Ee Ohuni-
jina

17 'Enajihuna'e ike nara 'waravukaho nu
Natohwiji huni una'i nimaa 'waravu. 'Enakune
ja paki'eje 'unama ka'ene Jenitaru pu ojuja'ina'e
o'avara. Ijihuni maijaho pu niho'o vwiha puruva
reti'eju'e maiji ojura. 18 'Ene puni vwiha ijaho

niho'o nutuma namu. 'Eju'e Godira hia ichd'ina
ka'ene hihuna ura renujaho asinavara. Ijihuni
maijaho pu puni vwiha ijaho puruva retiuna 'ee
puni oja Hununa'a niho'o kuma kisima'ura'e
vene hiju. 19'Ene pu niho'o roe kisina'e rejara.
'Ene 'unama ka'ene 'uasa vejujara pu niho'o
hivahimana. 'Ene 'unama sisemaa ka'ene pu
vene 'ee pupusu vwihajujara pu niitunavume
pa'arenana. 20 'Enakaivo ja 'unama ikehunakino
Kerisoho hena kahuna niho'o pana. 2! Jjihuni
maijaho ja Huni vu'a nimaa'e nihejara. 'Ene
Hura ja najahana. [jihuni maijaho nimaijaho
maho'o Jesuni vaji namu. 22 Enakune joni kara
sahasa 'ee unama ka'ene ja nimarako itunijara
pisivisavume sakarasahajija maho'o irechave
pa'are'amana. 23 'Enakaivo jara vwihajuri
'unamijija veje maiu'ina'e rehuna. 24 'E'eje
kara maiu'ina saha. Ijihuni maijaho kara
kajaho maiu'ina Godi vare'ina 'ee ariramaa

lee akuavi'ina 'ee nimaa nimaa'e venana.
25 'Enakune 'unama ka'ene ira'atijaho irecha'i
kaivo ea ka'ene joni rori hijujija ira nimaijino
'waraha. Ijihuni maijaho nu ea kwinu kwino
puni pwinana'a. 26 'Ene ja ajina'avajaho sisea
paveha 'ee sena vena apena va'eje vea va 'o'ama.
27 'Ene Setaniho tinia pa'arema'amana. 28 'Ene
veje ea ka'ene nesa apeji'inijaho ku'o nesa
paape'amana. 'Enakaivo huni jjijino kaukara
raka ka'ene mamaijaho ve'irakune hu ea ka'ene
pivunujaho areri ni'aji'amana. 29 Ja paki'eje ea
ira sisea 'wara'ava. 'Enakaivo veje ja ira mamaa
ka'ene ea kaji ni'ajahe emarena 'urihuniji
'wara'avana. 'Eje ea irahipo iji he'avajaho ijara

pu meraji'avara. 30 'Ene ja paki'eje Godoni
'Avena veje temu'ama. I[jihuni maijaho Hura
nahama 'waramarena tatua ka'ene muhajaho
nama va'e vea ka'ene Hura 'ekuhunijino

lusehuna. 31 'Enakune ike 'unama ka'ene 'uraura
'lee sena ajira mwasiriti'aravura vu'a ronahura

naka veti'aravuri 'unamijija irechave maho'o
pa'are'avara. 32'Enakune ea 'aho pu'imo hami
veti'araha 'ee oja purasina'e rene 'ee vwihane
arekaravi'ina'e reha areri Godira Keriso oni vaji
ja vwihanie arema ja'ina'e ve'avara.

S

Hangji'ina Vaji Hine Godira Venuja'ina
Ve'avara

1 Ijihuni hahi areri sesahu nuna ka'ene oja
mihi'inakije Godira venuja'ina'e ve'avara.
2 'Ene Kerisora ja oja mihaja'ina'e oja 'ekaravi'i
o'avara. 'Ene Hu Huhusu nd muharena areri

swara vene swasa Godona'e amua_'u'amarono
venana. 3 'Enakaivo ja Godoni ehijakune 'uea

vejura 'ee huricharavura 'ee jonaru vwihajura
'ee rarene 'ekura joni vaja parejakame ea
ja ronaha pa'wa'avara. 4 'Ene ira sakaha
ka'ene siseijaho pa'wame 'ee sipana ka'ene
areri parehunijija paasuhuna kaivo Godi
teimani 'wahunijiru 'waha. 5 Ijihuni maijaho
ja nimaa hene kavuja'ina'e ea ka'ene 'uasa vene
huricharavura. 'Ene ea ka'ene epuni kukua
kime ituname ura rena'inijjija ea ija'inijija godi
ira'atijihi oja mihi'ina. Godi'o Keriso'o Kinia
rene hihuni kwaijaho pahihuna. ¢ 'Enakune veje
ea vu'a maa pa'ajino ja papisimisava. Ijihuni

maijaho Godoni sena ea ka'ene ija'ina'e vu'ataa
pahene uneunecha ija'ina'e vejujihi puni toi
namu. 7 Ijihuni hahi puni pwinana'a pare'avara.
8 Jjihuni maijaho ja marako nututi hinojara
kaivo iviamaa ja Natohwijihuni vaji hanaji'ini
hiju. 'Enakune hanaji'ina puni harihipo 'uraha
ojuja'ina'e o'avara. ? Ijihuni maijaho hanaji'ini
jihuni 'inijija ahume maho'o mamaa vene
arira maijihi vene 'ee nimaijihi vehunijina.
10 'Ene Natohwijara ura rehunijihi hena ve'irono
'lunama savujina. 11 'Ene uneunecha ka'ene
nututi hine vejujihi puni pwinana'a pare'avara.
'Enakaivo ijija hina 'warave roe samaumaa
re'avara. 12 Jjihuni maijaho pura nesi iraka
ka'ene vejujihi 'warahuna juha. 13 'Enakaivo
uneunecha mapoka hananujara veju'e roe
samaumaa rejura. Ijihuni maijaho uneunecha
mapoka ka'ene roe samaahiravujija hanaji'ina.
14 Tkehuni hahi Godi oni ira vaji ija'ina'e
'waramana.
Niima neji'ine ara kwama namujaho 'urina!
'Ejakame Kerisora a hanana'ama 'imana.
15 Jjihuni hahi jara 'uraha ojujaho hami
vwihane paraji'i ea ka'ene hami pavwihaji'inapo
ojuja'ina pana kaivo hami vwihaji'inapo
ojuja'ina'e o'avara. 16 Jjihuni maijaho vea
ikaho siseakune ja vea iraka apenareje uné
raka ve'avajaho hami ve'avara. 17 'Enakune
papuruva reti'avara kaivo Natohwi jihuni ura
ijjija hena ka'avara. 18 'Ene toa sisea paine
nanamie 'unama sisea ani ani ve'avara kaivo
'Avenijara joni vaja tinia apena para'amana.
19 'Ejakame ja Godoni ira vaji vu'ijihi 'wame

Samusi vaji javaa vene Godi ta'arohuri javaa ijihi
vene 'ee 'Aveni jihuni javaa ijihi vene joni oja
vaja mamaa re'eje Natohwi jihuna'e vena'avara.
20 Na'ia mapoka nuni Natohwa Jesu Keriso oni
ihijihuni vaji Godi Omijaho teimani 'wa'avara.

Paruina 'Ee Napasina Puni Vu'a

21 'Ene Keriso oni hurijihuna'e ea 'aho pu'umo
hura veti'aravi'i hi'avara. 22 Napare paruhu jop-
uni hahuneru hi'avara. Arerija Natohwijihuna'e
vena'ava ja'ina'e ve'avara. 23 Ijihuni maijaho
paruijaho naparahoni humata areri Kerisora
sosi huni humati ja'ina. 'Ene Hura Huhusu
Haha (sosi) Ni'ajahi'ini jahuna. 24 'Enakaivo
sosia Keriso oni hari namuja'ina'e napara 'u'o
uneunecha maho'o paruhwa puni hararu hine
velavara. 25 Parue napahu jona oja mi'avara.
Areri Kerisora sosi 'u'o oja maharena Huni
haha mahaja'ina'e ve'avara. 26 'Ene sosia veje
akuavi'ina'e rene 'ee chiha pa'ana re'amarono
toa 'ee Huni irijino somahana. 27 'Ene Hu
sosia chiha maka pa'ana kaivo akuavi'ine 'ee
panamahi'ina mavarasa'ina'e reje Hu Huhusu
ape'irono avanana. 28 Ijihuna'e parua puni haha
oja mihuja'ina'e napahwabhijija 'u'o oja mi'avara.
Areri puni haha oja mihuja'ina'e mi'avara. Ea
irara huni napara oja mahujaho hu areri huni
haha oja mahi'ina. 29 Ijihuni maijaho ei pini
huni haha kame sehuna pana kaivo hu 'iruma
vajahe 'ee hami 'ajohuna. Areri Kerisora sosia'e
lahauja'ina. 30 [jihuni maijaho ni Huni haha
pwinana'a. 31Ijihuni hahi parua huni oha oma
irechami'i kaivo va'e huni napara samuna. 'Eju'e



Epasasi 5:32 Xiv Epasasi 6:8

no'o ijaho roe kwinu renuna. 32 Ike hema ikaho
ni'ima'ura kaivo na Kerisoho 'ee sosi iji rone
'waravu. 33 'Enavo veje ea kwinu kwino joni
vaji hijujija naparaha oja ma'amana. Areri hura
huni haha oja mahuja'ina'e. 'Ene veje naparaha
paruahoni hura venahi'ina'e re'amana.

6

Sesamae 'Ee Emahwaha Puni Vu'a

1 'Enajihuna'e sesamae Natohwi jihuni vaji
emahu jopuni ira hene veha. Ijihuni maijaho
jjaho 'unama aririjina. 2 'Ene oni omiji'o
ohiji'u puni hura hami ve'amana. Ikaho
varapa amura ka'ene eha mihuna'e nahama
'waramajina. 3 'Ejakame oni hia mamaa'e reje
a 'aha jora'e iki mwe'i hina vahuna. 4'Enaktne
emahwahe ja paveje sesahu jona ajina'avara.
'Enakaivo Natohwijihuni 'unamijino opuipo
lajo'arahunijaho najahe hena ka'avara.

Pwea 'Ee Puni Mama'ina

5 'Ene pwea joni mama'ina ka'ene mwe'i
hiju jihipuni ira hene tea juname 'ee simarame
'ee o0ja nimaiji same Keriso ona'e vena'ama
ja'ina'e ve'avara. 6 'Enajihuna'e ja paki'eje
joni mama'ina puni nia 'aharu vene 'ee joni
mama'ina'e teamanahuni jihuna vehuna pana
ura iji vejuja'ina'e ve'avara. 7 'Ene ja emaa-
puni kaukara'e ve'avajaho teamana'eje areri
Natohwijihuna'e venahu ja'ina'e vena'avara.
8 'Enajihuna'e nu nihena kavu. Pwe'ina ho
matauma oji'ini uné raka mamaa'e ve'amajaho

iji raka ka'ene hu vena kajihuni eha Natohwi
jihuna'i apehuna. 9 'Ene mama'ine ja 'u'o pu-
nuna'a 'unama ija'ina ve'avara. 'Ene ja veju'e
pu tea junavujaho are'avara. Ijihuni maijaho ja
nihena kavuja'ina'e puna 'ee joni Natohwijaho
akupa 'ahi hinu. 'Ene Hu ronu kwino pareji'ina.

Godoni Nana'ejuri Kukua

10 'Ene vu'a tichamaa ijaho ikena. Natohwi
jihuni harura ni'ima'ura vajijino kirasahe
para'avara. 11 'Enakune Godi oni kukua
ka'ene nana'e'irono savujino maho'o sa'avara.
'Ejakame ja Setanira pisimisamuni 'unamijija
areri kisina'e rene namihuna. 12 Jjihuni maijaho
nu ea haha rukina 'ee 'aa rukina pu'umo nana
pa'eju. 'Enakaivo 'ajoha'ina 'ee harura 'ee
harura nutuvi'ina ka'ene iki mwe'i hijura 'ee
lavena sisesa ka'ene ichutoi hijujihi pu'umo
nana'eju. 13 Jjihuni hahi Godi oni nana'ejuri
kukuijino maho'o saha. 'E'irakune vea ka'ene
vea sisea kajara ape'amajaho ja ijihuna vaji
rarara'avara. 'Ene ja uneunecha maho'o ve'ava
jihuna'e ja areri kisina'e rene namihuna. 14 Ja
ika'ina'e ve'avajara reje ja areri kisina'e rene
namihuna. Joni 'aha mo'oa charia ka'ene
nimaijino irame 'ee joni tura ariramaijino
vahanaha. 15 'Ene joni umora ira maiu'ina
ka'ene matausahuji saha. 16 'Ene ikehuni pwina
jjaho tarera ka'ene nimairoiji ape'irakune Setani
oni juha ka'ene jaijasahe roujija iji 'aniku'avara.
17 'Ene i'esa ka'ene marani'inijino same 'ee
'Aveni jihuni so'wijaho Godi oni irijinakune
ape'avara. 18 'Ene na'ia mapoka'e siporua 'ojuri

veijaho 'Avena vaji 'o'avara. Na'ia mapoka'e
nia nirii'i siporua ea ka'ene nimaa roji'ini
jihipuna'e 'one ihajinanami'avara. 19 'Ene nuni
siporua 'onihakame nuni ira nasina re'eje na
vu'a maiu'ina kehuni hemijaho paju'i kaivo
najahe pu hena ka'avara. 20 Ijihuni maijaho
na Godi oni iruhoa apene 'waravu jihuna'e na
tipurai hijura'omo vea ka'ene iji 'wara'ujaho
na ichd'ina'e 'warahuni ja'ina'e matauma
'warahuna.

Tuchamaa 'Ajoramajina

21 'Enakaivo Tichikasiho nuni vwea nu oja
mahi'ine 'ee uchaha pa'ana ka'ene Natohwi
jlhuni kaukara veji'inijara icha'ina ka'ene
nununa'i rejujija maho'o 'warave ja hehuna.
22 Na ike 'warahuni maijihuna'e ranavu'e vu'u.
Hura nura ichd'ina ka'ene hijujaho 'warave ja
hene oja sonahihuna. 23 'Ene matauvi'ina 'ee oja

mihi'ina nimairoa ka'ene Godi Amo 'ee Natohwa
Jesu Keriso oni rena roajaho vwehi pu'umuna.

24 Ea ka'ene Natohwa Jesu Keriso oja aririji
mahi'inijijja maiji vwihani'inijaho maho'o pu
pu'imuna. Ameni.

